
PROVISIONAL INSTITUTIONS OF SELF-GOVERNMENT
Institucionet e përkohshme të vetqeverisjes

Privremene institucije samoupravljanja

QEVERIA E KOSOVËS/ MINISTRIA BUJQËSISË, PYLLTARISË DHE ZHVILLIMIT RURAL 

VLADA KOSOVA/ MINISTARSTVO POLJOPRIVREDE, SUMARSTVA I RURALNOG RAZVOJA

GOVERNMENT OF KOSOVA/MINISTRY OF AGRICULTURE, FORESTRY AND RURAL DEVELOPMENT 

Ministri i Ministrisë së Bujqësisë, Pylltarisë dhe Zhvillimit Rural, duke u bazuar në:
Nenin 5.1 paragrafët (n) të Rregullores Nr. 2001/9 të UNMIK-ut të datës 15 maj 2001 të Kornizës Kushtetuese të Vetëqeverisjes së Përkohshme në Kosovë, nenin 1.3 paragrafi (d) i Rregullores Nr. 2001/19 të UNMIK-ut, të datës 13 shtator 2001 mbi Degën Ekzekutive të Institucioneve të Përkohshme Vetëqeverisëse të Kosovës dhe nenin 44.2 të Ligjit Nr. 02/L-26 për Tokën Bujqësore, siç është shpallur me Rregulloren e UNMIK-ut Nr. mbi Shpalljen e Ligjit për Tokën Bujqësore, të miratuar nga Kuvendi i Kosovës, me datën 23 qershor 2006, 

Me qëllim të implementimit të Ligjit për Tokën Bujqësore, duke i caktuar afatet, procedurat dhe kushtet që i referohen rregullimit të tokës, 

Miraton:
UDHËZIM Administrativ NR. 35/2006 

PËR RREGULLIMIN E TOKËS
KAPITULLI I

DISPOZITAT E PËRGJITHSHME

Neni 1
Parimet e Përgjithshme 

1.1 Rregullimi i tokës sipas këtij Udhëzimi Administrativ do të bëhet përmes marrëveshjeve vullnetare për ndërrimin apo shitblerjen e tokës në mes Pjesëmarrësve.

1.2 Marrëveshjet bëhen të plotfuqishme përmes vendimit të Komisionit për rregullimin e tokës bujqësore.  

1.3
Rregullimi i tokës i përcaktuar në këtë Udhëzim Administrativ  do të mbështes gjithashtu realizimin e projekteve që kanë ndikim në  tokën bujqësore, duke zvogëluar ndikimin e tyre negativ nga masat jobujqësore në zonat rurale.   

1.4
Ngastrat e tokës bujqësore në territorin e rregulluar me projektin përkatës për rregullimin e tokës nuk mund të copëzohen përmes rregullimit të ri të tokës. 
1.5
Pjesëmarrësit në Planin e Rregullimit të tokës, sipas nenit 16 të këtij Udhëzimi Administrativ,  mund të blejnë më shumë tokë se sa shesin dhe anasjelltas.
1.6
Plani përfundimtar i rregullimit të tokës sipas nenit 16 do t’i siguroj pronarit qasje të nevojshme në ngastrat, të cilat i janë ndarë. 
Neni 2
Përkufizimet
Përveç definicioneve të përfshira në nenin 3 të Ligjit për Tokën Bujqësore, Ligji Nr. 02/L-26, për qëllime të këtij Udhëzimi Administrativ, shprehjet dhe termet e përdorura kanë këto domethënie:
a)
Aplikuesi – personi, grup personash apo subjekt juridik i cili e jep propozimin fillestar për rregullim të tokës.

b)
Komisioni – nënkupton Komisionin për Rregullimin e Tokës.

c)
Kuvendi i Pjesëmarrësve – nënkupton personat e zgjedhur nga tubimi i pjesëmarrësve për përfaqësimin e  pjesëmarrësve në projektin e rregullimit të tokës bujqësore.

d)
Ministria – nënkupton Ministrinë e Bujqësisë, Pylltarisë dhe Zhvillimit Rural.

e)
Gjeodeti – nënkupton personin fizik apo juridik i cili e bën dizajnimin, përgatitjen, punët gjeodete dhe punët juridike të Planit të  Rregullimit të Tokës.

f)
Pjesëmarrësit – nënkupton pronarët e tokës të cilët marrin pjesë në projektin e rregullimit të tokës bujqësore.

g)
Propozimi – nënkupton propozimin për rregullimin e tokës me të cilin fillohet procedura për projektin e mundshëm të rregullimit të tokës bujqësore.

h)
Projekti – nënkupton propozimin e rregullimit të tokës pas aprovimit nga ministria. 
i)
Plani – nënkupton projektin e rregullimit të tokës pasi që gjeodeti të konstatoj gjendjen e pronësisë dhe marrëveshjet ndërmjet pjesëmarrësve. Plani i rregullimit të tokës mund të zbatohet vetëm me vendimin e Komisionit për Rregullimin e Tokës.
j)
RDPP – nënkupton Regjistrin e të Drejtave në Pronën e Paluajtshme.

KAPITULLI 2

INSTITUCIONET PËR RREGULLIMIN E TOKËS BUJQËSORE
Neni 3
Institucionet

Rregullimi i tokës bujqësore bëhet në bashkëpunim në mes Ministrisë, Komunës, Komisioneve për rregullimin e tokës, gjeodetit, pjesëmarrësve dhe Kuvendit  të tyre. 

Neni 4
Përgjegjësitë e Ministrisë 

4.1
Ministria është përgjegjëse për zbatimin e planeve të rregullimit të tokës bujqësore. 

4.2 Ministria mund të përgatis planet e rregullimit të tokës apo të ndihmoj në përgatitjen e tyre. 
4.3 Ministria do të këshilloj dhe ndihmoj pronarët e tokave të cilët e kanë filluar projektin e rregullimit të tokës.
4.4 Ministria do të sigurohet se të gjitha propozimet për rregullimin e tokës i plotësojnë kushtet e përcaktuara me nenin 24.1 dhe 25 të Ligjit për Tokën Bujqësore.

4.5 Ministria do të vendosë se a do të përfshihet propozimi i projektit në buxhetin e Ministrisë dhe do ta këshilloj aplikuesin për çfarëdo mundësie të financimit.

4.6 Ministria cakton Komisionin për Rregullimin e Tokës me propozimin e komunës.

4.7 Ministria do të këshilloj dhe udhëzoj Komisionet për Rregullimin e Tokës. 

4.8 Për përmbushjen e përgjegjësive të saja, Ministria themelon njësinë e rregullimit të tokës bujqësore në kuadër të Ministrisë. 

4.9 Nëse Ministria i delegon përgjegjësitë e saj për rregullimin e tokës, atëherë zbatohen dispozitat e aplikueshme të prokurimit publik.  

Neni 5
Përgjegjësitë e Komisionit për rregullimin e tokës

5.1
Komisioni do të shqyrtoj dhe mbikëqyr të gjitha projektet për rregullimin e tokës. 

5.2 Komisioni do të merr vendim që ta bëj të plotfuqishëm Planin e Rregullimit të Tokës.
5.3 Vendimet e Komisionit do të merren në mbledhjet e tij, me shumicë të thjeshtë të votave.

Neni 6
Komisioni për rregullimin e tokës

6.1
Ministria do të caktoj Komisionin për rregullimin e tokës për komunën përkatëse, pasi që propozimi për rregullimin e tokës të jetë aprovuar siç është përcaktuar me nenin 11 të këtij Udhëzimi Administrativ.  

6.2
Komisioni do të përbëhet prej pesë (5) anëtarëve: 

a) Tre (3) anëtarë të përhershëm dhe zëvendësit e tyre, për të vendosur mbi të gjitha projektet për rregullimin e tokës; dhe 
b) Dy (2) anëtarë të zgjedhur nga Pjesëmarrësit në tubim për projektin e veçantë në fjalë për rregullimin e tokës .

6.3
Ministria do të emëroj tre (3) anëtarë të përhershëm dhe zëvendësit e tyre duke u bazuar në listën e kandidatëve të propozuar nga komuna. Anëtarët do të përzgjidhen duke u bazuar në kualifikimet e tyre dhe plotësimit të kritereve minimale të zgjedhjes si:

a) Kryetari i Komisionit do të jetë jurist i diplomuar, provimin e jurisprudencës dhe të ketë tri (3) vjet përvojë pune në çështjet e marrëdhënieve pronësore. 
b) Një anëtar i komisionit do të jetë inxhinier i diplomuar i gjeodezisë me tri (3) vjet përvojë pune në kadastër. 
c) Një anëtar do të jetë ekspert bujqësor ose ekspert i planifikimit rural. 

6.4
Anëtarët dhe zëvendësit e përhershëm të Komisionit do të caktohen për një periudhë prej 4 vjetësh. Ky afat mund të përsëritet. 

6.5
Anëtarët tjerë të Komisionit do t’i emërojnë Pjesëmarrësit e planit përkatës për rregullimin e tokës siç është përcaktuara në nenin 9 të këtij Udhëzimi Administrativ.   

6.6 Në rast të mungesës, anëtarin e përhershëm do ta përfaqësoj zëvendësi i tij.
6.7 Anëtarët e përhershëm paguhen për shërbimet e tyre. Shuma e pagesës përcaktohet dhe bëhet nga Ministria.  
Neni 7
Konflikti i interesave

7.1
Anëtari i përhershëm i Komisionit do të përjashtohet nga vendim marrja dhe procedurat administrative në lidhje me çdo çështje, për të cilën ai, ose anëtari i afërt i familjes së tij, ka interes personal ose financiar. 

7.2
Çdo anëtar duhet të paraqes të gjitha konfliktet e interesave menjëherë kur ato të paraqiten në çdo mbledhje ku anëtari është i pranishëm. Secili anëtar mund të ofroj informata mbi interesat e anëtarit tjetër.

7.3
Anëtari mundet vetë të jap dorëheqje nga vendim marrja dhe procedurat administrative, nëse  konsideron se mund të kenë konflikt interesash. 

Neni 8
Gjeodeti
8.1
Ministria do të emëroj gjeodetin, i cili është përgjegjës për. 

a)         hartimin e planit për rregullimin e tokës; 

b)         kryerjen e punëve administrative të Komisionit;

c)         hulumtimi dhe azhurnimi i kadastrit.

8.2
Gjeodeti do të kryej procedurat për punët që i ngarkohen Komisionit, me qëllim që të përgatis vendimet e tij. Në veçanti, gjeodeti do të konstatoj gjendjen aktuale në terren, krijoj hartën e gjendjes së tanishme, vërtetoj të drejtat themelore pronësore dhe hartoj planin përfundimtar.

8.3
Gjeodeti do t’i raportoj Komisionit rregullisht rreth gjetjeve të tij dhe përparimit të arritur. 

Neni 9
Kuvendi i Pjesëmarrësve
9.1
Kuvendi i pjesëmarrësve, do të veproj si pikë kontakti ndërmjet Gjeodetit dhe Pjesëmarrësve.

9.2
Pjesëmarrësit në territorin e planit siç është përcaktuar në nenin 15 të këtij Udhëzimi Administrativ, do të zgjedhin në mesin e tyre pesë (5) përfaqësues, të cilët e përbëjnë Kuvendin e Pjesëmarrësve për rregullimin e tokës. 

9.3
Tubimit i pjesëmarrësve do të zgjedhin dy persona për të përfaqësuar Pjesëmarrësit në Komisionin për rregullimin e tokës. Tubimi mund të vendos për të zgjedhur një përfaqësues nga Asociacioni i fermerëve vendor, si një nga të dy anëtarët e Komisionit.

KAPITULLI 3
PROCEDURA E RREGULLIMIT TË TOKËS

Neni 10
Propozimi për rregullimin e tokës

10.1
Propozimi për rregullimin e tokës  i paraqitet Ministrisë. Propozimi për rregullimin e tokës mund të bëhet nga komuna ose pronarët e tokave në vendin ku gjendet toka. 

10.2
Ministria mundet edhe vetë të përgatis Propozimin për rregullimin e tokës.  

10.3
Propozimi do të paraqes rezultatet e parapara, duke e përcaktuar numrin e mundshëm të Pjesëmarrësve brenda një territori të caktuar gjeografik dhe nëse është e mundur të përmbaj hartën e sipërfaqes gjeografike të terenit të përfshirë me projekt të rregullimit të tokës.  

10.4
Në propozim paraqitet edhe njoftimi se a do të bëhet financimi nga donatorët privat apo nga burime tjera. 

Neni 11
Shqyrtimi i Propozimit

Ministria do të rishqyrtoj Propozimin dhe do të vendos për të brenda dy muajsh:
a) Nëse ai i plotëson kushtet e përcaktuara me Ligjit për Tokën Bujqësore dhe këtë Udhëzim Administrativ;
b) Nëse ai është në pajtim me planin zhvillimor kombëtar ose lokal;
c) Nëse ai kualifikohet për ndarjen e mjeteve sipas planit financiar të menaxhuar nga Ministria. 

Neni 12
Miratimi i Propozimit

12.1
Ministria do ta informoj aplikuesin për vendimin e saj: 
a)
Në rast se nuk  aprovohet Propozimin, informata do të përmbaj edhe arsyetimin. 

b)
Në rast se nuk aprovohet Propozimin, informata do të përfshij:

(i)
udhëzuesin për çdo aspekt të planeve zhvillimore kombëtare dhe lokale që duhet mbështetur;

(ii)
kushtet e financimit sipas skemës financiare të administruar nga Ministria.

(iii)
njoftimin për ndjekjen e procedurës sipas Nenit 13 ose nenit 14.1.  të këtij Udhëzimi Administrativ. 

12.2 Nëse aprovohet Propozimi, Ministria e formon Komisionin, nëse ai nuk ekziston.

Neni 13
Diskutimi publik i Projektit për rregullimin e tokës

13.1
Gjeodeti e përgatit projektin për diskutim publik.

13.2
Komisioni e shpall Projektin e aprovuar për diskutim publik në periudhë prej gjashtëdhjetë (60) ditësh, me qëllim të grumbullimit të komenteve dhe sugjerimeve të publikut. 

13.3
Projekti do të publikohet në shtypin vendor, si dhe në tabelën e shpalljeve të komunës duke i ftuar pronarët e tokave që të paraqesin komentet dhe sugjerimet e  tyre për Projektin e rregullimit të tokës. 

13.4
Propozimet për ndryshime, plotësime ose komente duhet t’i dorëzohen Komisionit brenda afatit të përcaktuar në nenin 13.2.

Neni 14
Procedura e shkurt

14.1
Kur Propozimi të iniciohet nga pronarët e tokave Projekti nuk do t’i nënshtrohet  diskutimit publik, siç është përcaktuar në Nenin 13 të këtij Udhëzimi Administrativ.  Në këto raste nuk zbatohen nenet 9, 13 dhe 15.1 – 15.5 të këtij Udhëzimi Administrativ. 
14.2 Në rastet kur Ministria e konsideron të nevojshme, propozimi për projektin i iniciuar nga pronarët e tokave do t’i nënshtrohet  diskutimit publik, siç është përcaktuar në nenin 16 të këtij Udhëzimi Administrativ. 
Neni 15
Vendimi publik për Projektin e rregullimit të tokës 

15.1
Pas  diskutimit publik, Komisioni do të ftoj të gjithë pronarët e tokave të territorit të projektit në mbledhje publike për të paraqitur dhe vendosur për Projektin.  

15.2
Njoftimi për mbledhje shpallet në shtypin ditor, në tabelën e shpalljeve të komunës apo në vende tjera publike ku zhvillohet projekti, së paku tetë (8) ditë para ditës së mbajtjes së mbledhjes.

15.3
Njoftim duhet të përshkruaj arsyen dhe qëllimin e mbledhjes.

15.4
Komentet dhe sugjerimet e pronarëve të tokave, siç janë përcaktuar në Nenin 13 do të shqyrtohen nga Gjeodeti dhe ai i rekomandon Komisionit a të përfshihen ato në Projekt apo jo.  
15.5
Në bazë të propozimit të gjeodetit, pronarët e tokave vendosin për: 

a)
Kufijtë e territorit të projektit, i cili mund të përfshij vetëm pjesën e rrumbullakosur të njërës nga disa prej zonave kadastrale ose disa prej pjesëve të tyre; 

b)
Data e përfundimit ku të gjitha negociatat ndërmjet pronarëve të tokave dhe gjeodetit duhet përfunduar; dhe 

c)
Data e bartjes së pronësisë. 

15.6 Në bazë të vlerësimit të gjeodetit dhe komenteve të paraqitura nga pronarët e tokave, Komisioni  do të vendos në mbledhjen e njëjtë a do të vazhdohet me projektin.

15.7 Vendimi do të merret me votimin e 2/3  të numrit të pronarëve brenda territorit të projektit. 

15.8 Gjeodeti do të mbaj procesverbalin e mbledhjes.

15.9 Nëse Komisioni vendos për vazhdimin e projektit, do të zgjidhet Kuvendi i Pjesëmarrësve, siç është përcaktuar në nenin 9 të këtij Udhëzimi Administrativ. 
Neni 16
Hartimi i Planit për rregullimin e tokës

16.1
Gjeodeti do të intervistoj pronarët e tokave në territorin e Projektit, me qëllim që të:
a)
Konstatoj gjendjen e pronësisë të ngastrave brenda territorit të Projektit;
b)
Identifikoj pronarët që janë të interesuar të marrin pjesë në projekt dhe preferencat e tyre individuale. 

16.2
Pas arritjes së marrëveshjes së shitblerjes së tokës çdo Pjesëmarrës do të nënshkruaj këtë Marrëveshje që  merr pjesë në mënyrë të parevokueshme në rregullimin e tokës. 
16.3
Marrëveshja do të cekë qartë se oferta skadon nëse Komisioni nuk e pranon planin deri në datën e caktuar të bartjes së pronësisë, siç është përcaktuar në nenin 15.5 të këtij Udhëzimi Administrativ.
16.4 Marrëveshja gjithashtu do të përmbaj: 
a) Emrin, nr. e letërnjoftimit dhe adresën e Pjesëmarrësit;
b) Identiteti i pronës së Pjesëmarrësit; 
c) Identifikimin dhe madhësinë e përafërt të ngastrave ose parcelave përkatëse;
d) Çmimet e miratuara të tokës, e cila e ndërron pronësinë;
e) Çdo shumë e miratuar që do ta paguaj ose do t’i paguhet Pjesëmarrësve;
f) Dita e depozitimit ose garantimit të çdo shume neto të blerjes;

g) Dita e pagesës dhe dita e kalimit të pronësisë;
h) Të gjitha kushtet e veçanta që kanë të bëjnë me transaksionin e tokës;
i) Të gjitha kushtet e veçanta mbi largimin e të mbjellave;
j) Nënshkrimi i pronarit të regjistruar;
k) Nënshkrimi i bashkëshortit/bashkëshortes. 

Çdo Pjesëmarrës do të merr një kopje të Marrëveshjes së nënshkruar.

16.5
Të gjithë Pjesëmarrësit do të pranojnë se treguesit e madhësive të sipërfaqeve janë të përafërta dhe analiza përfundimtare kadastrale mund të kryhet vetëm pas datës përfundimtare. 

16.6
Nëse në periudhën e planifikuar shfaqet interesim më i madh, Projekti për rregullimin e tokës mund të zgjerohet dhe të ndahet në disa projekte për rregullimin e tokës që projekti të përfundohet me sukses.

16.7
Data e paraparë për bartje të pronësisë, siç është përcaktuar në nenin 15.5 të këtij Udhëzimi Administrativ. mund të shtyhet, nëse të gjithë pjesëmarrësit pajtohen me këtë. 

16.8
Në bazë të intervistave dhe marrëveshjeve, gjeodeti do të hartoj Planin për rregullimin e tokës, sipas nenit 18 të këtij Udhëzimi Administrativ . 

Neni 17
Procedura për sqarimin e pronësisë

17.1 Gjatë konstatimit të pronësisë para zbatimit të planit të rregullimit të tokës, pronësia faktike e sipërfaqeve të përfshira do të sqarohet dhe konstatohet nga Komisioni.

17.2 Gjeodeti do t’ia dorëzoj Komisionit propozimet dhe dokumentet përkatëse:

a) Propozimi i personave përkatës që pajtohen me ndërrimet e paregjistruara të pronësisë;

b) Propozimi i pronarëve të tokave fqinje që pajtohen me kufijtë, siç paraqiten në terren.

17.3 Gjendja e sqaruar pronësore do të jetë në diskutim publik për periudhën prej 60 ditësh për të shfaqur interesin e palës së tretë

17.4 Nëse gjendja e sqaruar pronësore nuk kundërshtohet brenda kësaj periudhe, do të vazhdohet me planin e rregullimit të tokës.

17.5 Nëse gjendja e sqaruar pronësore kundërshtohet nga pala e tretë, Gjeodeti do të përpiqet që ta diskutoj zgjidhjen ndërmjet palëve të përfshira. Nëse zgjidhja nuk mund të arrihet përmes marrëveshjes vullnetare, sipërfaqja në fjalë nuk do të jetë pjesë e planit për rregullimin e tokës.
Neni 18
Plani për rregullimin e tokës 

Plani për rregullimin e tokës përmban:
a)
Përshkrimin e gjendjes para dhe pas zbatimit të Rregullimit të tokës;
b)
Një hartë, e cila e paraqet gjendjen e pronësisë para Planit për rregullimin e tokës;
c)
Një hartë, e cila e paraqet gjendjen e pronësisë pas Planit për rregullimin e tokës;

d)
Të gjitha marrëveshjet e nënshkruara të Pjesëmarrësve;

e)
Të dhënat kadastrale, listën e pronësisë dhe të drejtat e pronësisë, të drejtat për shfrytëzim, të drejtat e palës së tretë  për ngastrat përkatëse para dhe pas projektit të rregullimit të tokës.


Neni 19
Pagesa

19.1
Për t’u marrë me pagesat për dhe nga Pjesëmarrësit, Komisioni do të hap një Llogari të Mirëbesimit në një bankë vendore. 
19.2
Garancioni do t’i jepet Komisionit në raste kur shuma neto e blerjes është më e madhe se 1.000 Euro. 
19.3
Të gjitha pagesat për dhe nga Pjesëmarrësit do të paguhen përmes Llogarisë së Mirëbesimit siç është përcaktuar me nenin 19.1. të këtij Udhëzimi Administrativ. Llogarinë e administron Gjeodeti. Pagesat do të bëhen vetëm sipas vendimit të Komisionit, siç është përcaktuar në Nenin 23 të këtij Udhëzimi Administrativ.  

19.4
Të gjitha garancionet dhe pagesat e Pjesëmarrësve do të depozitohen dy muaj para ditës së caktuar të bartjes së pronësisë.  

19.5
Të gjitha burimet e të ardhurave Pjesëmarrësve duhet t’u paguhen me datën e caktuar të bartjes së pronësisë, sipas marrëveshjes në mbledhje, të përcaktuar me Nenin 15.5 b. të këtij Udhëzimi Administrativ.  

Neni  20

Çështjet e hipotekës

20.1
Gjatë konstatimit të gjendjes së pronësisë siç është përcaktuar në nenin 16 të këtij Udhëzimi Administrativ, Gjeodeti do të vërtetoj se a janë tokat e përfshira në planin e rregullimit të tokës, të ngarkuara me hipotekë.

20.2 Toka e cila është e ngarkuar me hipotekë sipas dispozitave të ligjit për hipotekën, mund të përfshihet në planin e rregullimit të tokës pasi që Gjeodeti të ketë marr pëlqimin e bankës përkatëse, ose personit i cili  disponon me hipotekën. 
Neni  21

Vlerësimi 

21.1
Ndërrimi i tokës siç është përcaktuar me këtë Udhëzim Administrativ bazohet në çmimet të cilat i kanë përcaktuar dhe me të cilat janë pajtuar Pjesëmarrësit. 
21.2 Palët në çdo marrëveshje të ndërrimit do të merren vesh për çmimin e ngastrave të tokës së ndërruar, para se ngastra të përfshihet në planin e rregullimit të tokës.
21.3 Caktimi i lartësisë së çmimit mund të mbështetet me krahasimin sistematik të llojeve të tokës që do të ndërrohet në planin e rregullimit të tokës. Vlerësimin do ta bëjnë pjesëmarrësit bashkë me gjeodetin dhe/ose ekspertët e bujqësisë.
Neni 22
Propozimi për vendim përfundimtar

22.1
Kur Gjeodeti të përfundoj bisedimet me Pjesëmarrësit dhe të hartoj planin, ai i jep propozim për Komisionit për marrjen e vendimit për zbatimin e Planit.  

22.2 Propozimi për vendim të Komisionit do të:
a) Përshkruaj se plani i përmbush qëllimet e përshkruara në Nenin 1 të këtij Udhëzimi Administrativ;
b) Përshkruaj të  gjitha ndërrimet e pronësisë; 
c) Përshkruaj trajtimin e të drejtave tjera të paluajtshmërisë; 
d) Thekson shumat që duhet të paguhen nga ose për Pjesëmarrësit;
e) Përshkruaj trajtimin e të drejtave të hipotekës;
f) Përmbaj të gjitha certifikatat e pronësisë;
g) Përmbaj hartat që paraqesin gjendjen para dhe pas zbatimit të projektit të rregullimit të tokës;

h) Theksoj shpenzimet e nevojshme të bartjes së pronësisë që duhet paguar.
22.3
Propozimi do t’i dorëzohet anëtarëve të Komisionit, së paku një muaj para datës së caktuar për bartjen e pronësisë, me qëllim që ata të përgatiten për marrjen e vendimit përfundimtar, siç është përcaktuar në menin 23 të këtij Udhëzimi Administrativ.  .

Neni 23
Vendimi Përfundimtar

23.1
Së paku dy javë para datës së caktuar të ndërrimit të pronësisë, Komisioni i mbështetur nga gjeodeti ia prezanton planin përfundimtar Pjesëmarrësve në mbledhje publike. 

23.2
Pjesëmarrësit do të ftohen me shkrim dhe me shkresë në tabelën e shpalljeve të komunës apo në vende tjera publike ku zhvillohet projekti, së paku  8 ditë para mbledhjes.  

23.3
Pjesëmarrësit në mbledhje, mund të paraqesin vërejtje dhe ankesa lidhur me Planin. Vendimi përfundimtar nuk është i kushtëzuar me kuorum. 

23.4
Komisioni mund të vendos në mbledhje për çdo ankesë të dorëzuar nga pronarët e tokave lidhur me planin. Vendimet e Komisionit janë përfundimtare.

23.5
Në fund , Komisioni vendos ta pranoj planin e propozuar për zbatim, duke i bërë të gjitha Marrëveshjet të detyrueshme ose të propozon ndërrime në plan. 

23.6
Pas miratimit të planit, Komisioni do të kërkoj nga gjeodeti që të kryej të gjitha detyrat e analizës së nevojshme, me qëllim që të zbatohet plani. 

23.7
Pjesëmarrësit do të njoftohen me vendimin e Komisionit, me shkrim para ditës së caktuar të bartjes së pronësisë. Kur të miratohet plani, në shkresë do të theksohet qartë se janë pranuar të gjitha marrëveshjet ndërmjet Pjesëmarrësve dhe do të hyjnë në fuqi që nga dita e caktuar. 

Neni 24
Përfundimi i Planit për rregullimin e tokës 

24.1
Vendimi i Komisionit për zbatimin e rregullimit të tokës do të regjistrohet në gjykatën e komunale kompetente, si regjistrim preliminar i këmbimit, derisa Gjeodeti të kryhet matjet e nevojshme kadastrale. E njëjta vlen edhe për RDPP-në. 
24.2
Sipas vendimit dhe kërkesës nga nenin 23, gjeodeti do të kryej të gjitha matjet e nevojshme kadastrale dhe azhurnimin e kadastrit të tokës, për të zbatuar planin për rregullimin e tokës. 

24.3
Gjeodeti do të kryej të gjitha detyrat e nevojshme për regjistrim përfundimtar të planit për rregullimin e tokës si:

a) Regjistrimi i servituteve të reja sipas marrëveshjeve;

b) Ndryshimin apo anulimin e servituteve të vjetra; 
c) Regjistrimi në RDPP dhe në regjistrat tjerë publik;
d) Regjistrimi në kadastër.
24.4
Kur të azhurnohen  të gjitha shënimet publike, Pjesëmarrësit do të marrin një kopje të RDPP-së, e cila paraqet gjendjen e re faktike të krijuar në tokën e tyre.  

Neni 25
Procedura e ankesës 

25.1
Vendimet e marra nga komisioni i Rregullimit të Tokës sipas nenit 23 të këtij Udhëzimi Administrativ janë përfundimtare dhe ndaj tyre nuk mund të ushtrohet ankesë. 

25.2 Ankesat për çështjet procedurale dhe teknike si dhe për kërkesat e refuzuara nga Komisioni mund t’i parashtrohen Ministrisë së Bujqësisë brenda afatit prej 15 ditësh nga dita e marrjes së vendimit të Komisionit.  

25.3 Gjyqi Komunal, ku gjendet sipërfaqja e përfshirë me rregullim të tokës, është gjykatë kompetente sa i përket vendimeve të Komisionit. 

KAPITULLI 4

DISPOZITAT PËRFUNDIMTARE

Neni 26
Udhëzuesit e brendshëm të rregullimit të tokës

Ministri mund të nxjerr udhëzues të brendshëm të rregullimit të tokës. Këta udhëzues do të saktësojnë procedurën e brendshme të punës të rregullimit të tokës dhe nuk do të kenë efekt detyrues për palët e treta. 

Neni 27

Pyjet dhe tokat pyjore

Dispozitat e këtij Udhëzimi Administrativ do të zbatohen edhe për rregullimin e pyjeve dhe tokave pyjore.
Neni 28
Hyrja në fuqi

Ky Udhëzim Administrativ hyn në fuqi ditën e nënshkrimit.

Prishtinë: 27.12. 2006                                                         Zëvendës Ministri i 

